
Андрэй Мяцельскі (Мінск)

МЯСТЭЧКІ КРЫЧАЎСКАГА СТАРОСТВА

Узнікненне мястэчак у Вялікім княстве Літоўскім было заканамерным выні-
кам развіцця феадальнай гаспадаркі краіны XIV–XVIII ст. Павелічэнне колькасці
насельніцтва і, як вынік гэтага, актыўны каланізацыйны працэс, узнікненне но-
вых вёсак і двароў, развіццё ўнутранага рынку краіны выклікалі неабходнасць
узнікнення новага тыпу паселішчаў, якія занялі той тэрытарыяльна-эканамічны
вакуум, які стварыўся паміж горадам і вёскай.

Першыя мястэчкі на тэрыторыі ВКЛ пачалі фарміравацца ў XV ст. Але боль-
шая частка іх узнікала ў XVI — першай палове XVII ст. у заходніх і цэнтральных
раёнах краіны. Аб гісторыі мястэчак гэтых рэгіёнаў краіны захавалася шмат пісьмо-
вых крыніцаў, і яны даўно прыцягваюць увагу даследчыкаў [1]. Значна горш ідуць
справы з вывучэннем мястэчак, размешчаных на ўсходзе ВКЛ. Фактычна толькі
асобныя абагульняючыя звесткі па гэтай праблематыцы можна знайсці ў артыку-
лах С.Александровіча, а больш дэталёвае вывучэнне працэсу фарміравання гэтай
катэгорыі паселішчаў гарадскога тыпу, размешчаных на ўсходзе краіны, пакуль
яшчэ чакае свайго даследчыка.

Усход дзяржавы да канца XVII ст. у значнай частцы заставаўся вольным ад
працэсу фарміравання мястэчак. Асабліва гэта тычылася памежнага Мсціслаў-
скага ваяводства. Тут да сярэдзіны XVII ст. дакладна вядомыя толькі старыя адмі-
ністрацыйныя цэнтры, узнікшыя на Пасожжы яшчэ ў ХІІ–XIV ст. — Мсціслаў,
Крычаў, Радамля, магчыма, Хіславічы. Даволі вялікая колькасць мястэчак
Мсціслаўскага ваяводства прыводзіцца ў артыкуле С.Александровіча [2, с. 47–
72]. Але больш дэталёвае знаёмства з іх размяшчэннем паказвае, што ўсе мяс-
тэчкі, якія прыпісваюцца С.Александровічам да Мсціслаўскага ваяводства, на
самай справе знаходзяцца на тэрыторыі Аршанскага павета Віцебскага ваявод-
ства і не маюць ніякага дачынення да Мсціслаўшчыны. І нават тыя мястэчкі Ар-
шанскага павета, якія ўзніклі да сярэдзіны XVII ст., у асноўным, лакалізуюцца
бліжэй да цэнтра краіны, як мага далей ад дзяржаўнай мяжы. Уздоўж дзяржаўнай
мяжы ў Аршанскім павеце стаяў ланцужок дзяржаўных і прыватнаўласніцкіх га-
радоў-крэпасцей — Орша, Копысь, Дуброўна, Горы Вялікія.

Такое маруднае, у параўнанні з больш заходнімі раёнамі краіны, фарміраван-
не мястэчак было выклікана, у першую чаргу, неспрыяльным знешнепалітычным
фактарам. На працягу XVI — першай паловы XVII ст. землі Мсціслаўскага вая-
водства знаходзіліся на вастрыі ўдараў рускіх войскаў падчас шматлікіх войнаў з
Вялікім княствам Літоўскім і Рэччу Паспалітай.

Спустошаныя раёны і землі не маглі быць урадлівай глебай, на якой павінен
быў ісці актыўны працэс фарміравання мястэчак. І толькі спыненне войнаў з
Масквой, завяршэнне вайны (1699–1717 г.) са Швецыяй, падчас якой землі
Мсціслаўскага ваяводства ў 1708–1709 г. былі раёнам актыўных баявых дзеянняў,
прывялі да ўстанаўлення міру, да пачатку актыўнага асваення памежных тэрыто-
рый і больш актыўнага ўцягвання рэгіёну ва ўнутраны рынак краіны.

Усё гэта выклікала патрэбу ў новых адміністрацыйна-гаспадарчых цэнтрах,
якія пачалі фарміравацца як у прыватнаўласніцкіх гаспадарках, так і ў дзяржаў-
ных уладаннях.

Самым буйным дзяржаўным уладаннем на тэрыторыі Мсціслаўскага ваявод-
ства было Крычаўскае староства, якое з 1670 да 1760 г. знаходзілася ў дзяржанні ў
Радзівілаў. Менавіта з дзейнасцю гэтага славутага княжацкага роду звязаны пра-
цэс заснавання мястэчак на тэрыторыі Крычаўскага староства, ініцыятарам якога
быў канцлер Вялікага княства Літоўскага і крычаўскі дзяржаўца Караль Стані-
слаў Радзівіл. Менавіта ён напачатку другога дзесяцігоддзя XVIII ст. заснаваў пер-
шыя мястэчкі на тэрыторыі староства, а пасля яго смерці з 1719 па 1746 г. гэтую
справу яшчэ больш рашуча працягвалі яго ўдава Ганна Катаржына Сангушкава
Радзівіл і сын Іеранім.

Дзейнасць Радзівілаў па заснаванню мястэчак на тэрыторыі староства была
падпарадкавана адзінаму плану, згодна з якім кожная адміністрацыйна-гаспадар-
чая адзінка староства — войтаўства — павінна была мець свой невялікі адміні-
страцыйны і гандлёва-рамесны цэнтр.

Першым на тэрыторыі Крычаўскага староства было заснавана мястэчка Міха-
лаў. Яно з’явілася згодна з універсалам канцлера ВКЛ Караля Станіслава Радзі-
віла ад 14 сакавіка 1714 г. на землях в. Забычанне ў Алучыцкім войтаўстве. У
гэтай сувязі трэба адзначыць, што звычайна апісанні Алучыцкага войтаўства дру-
гой паловы XVII — пачатку XVIII ст. пачыналіся з в. Забычанне. Гэта дазваляе
меркаваць, што в. Забычанне была цэнтрам гэтага войтаўства.

Новаўтворанае мястэчка і старая вёска, вядомая з другой паловы XVI ст.,
размяшчаліся насупраць, па розныя бакі ракі Жадунькі. Апісанні Алучыцкага
войтаўства пачыналіся (пасля 1714 г.) з апісання мястэчка Міхалаў. Сваю назву
мястэчка атрымала, верагодна, у гонар бацькі Караля Станіслава Радзівіла —
Міхала Казіміра, першага дзяржаўцы Крычаўскага староства з роду Радзівілаў.

Тэрмін «слабада» новаўтворанаму мястэчку быў вызначаны 15 гадамі [3]. У
1727 г. Міхалаў быў яшчэ невялікім паселішчам, у якім, акрамя рынку, было толькі
дзве вуліцы — Крычаўская і Касцюкоўская, на якіх было 37 дымаў. Станаўленне
мястэчка ішло вельмі марудна, і таму ў інвентары староства 1727 г. прапаноўва-
лася прадоўжыць тэрмін «слабада» яшчэ на тры гады і даць магчымасць людзям
выбіраць бурмістраў і райцаў.

З гаспадарчых пабудоў у інвентары адзначаецца наяўнасць агульнага з вёс-
кай Забычанне млына, прапаноўвалася гараджанам пабудаваць свой млын альбо
паставіць на старым яшчэ адно кола [4].

Нязначна змянілася мястэчка і праз 20 гадоў. Інвентар 1747 г. паказвае, што
ядром мястэчка быў невялікі рынак памерам каля 315 кв. м, ад якога ў розныя бакі
адыходзілі вуліцы Забычанская, Крычаўская, Касцюковіцкая. Улічваючы, што ву-
ліцы Крычаўская і Касцюковіцкая фактычна знаходзіліся на адной васі, яны па
сутнасці ўяўлялі адну вуліцу, якая выходзіла ў розныя бакі з рынку.

Самай кароткай была Забычанская вуліца. Яна адным бокам прымыкала да
рынку, а на другім баку, які вёў у бок става, стаялі тры дамы, свіран і «школа
жыдоўская». На Крычаўскай вуліцы стаялі царква, 21 жылы дом, пляц з гумном і
адзін пляц быў незабудаваны. На Касцюковіцкай вуліцы было 13 жылых дамоў.

З гаспадарчых пабудоў інвентар, як і раней, адзначае наяўнасць адзінага з
вёскай Забычанне млына, на якім было адно кола. Адзінае, што з’явілася новае,
гэта наяўнасць у Міхалаве двух бровараў. Адзін з іх быў скарбовым, а другі пабу-
даваў сабе арандатар мястэчка Гірш Фамішовіч [5].

Інвентар Крычаўскага староства 1747 г. дае некаторае ўяўленне аб занятках
жыхароў гэтага мястэчка. У Міхалаве жылі шынкар, 3 купцы, каваль, швец, 3
краўцы, пекар, 2 бандары, віннік, 2 пастухі і нават 2 пушкары.

Далейшы лёс мястэчка да пачатку 80-х г. XVIII ст. не прасочваецца, і пасля
1 падзелу Рэчы Паспалітай у складзе Расійскай імперыі яно невядома. Верагод-
на, пасля далучэння Крычаўскага староства да Расійскай імперыі новаму ўраду
было непрыемна бачыць на сваіх землях тапонімы, якія нагадвалі аб былой гісто-
рыі краю. Тым больш, што мястэчка насіла прозвішча аднаго з магнацкіх родаў
Рэчы Паспалітай. Верагодна, менавіта тады мястэчка было перайменавана ў
Забычанне — па назве размешчанай побач вёскі. Ва ўсялякім выпадку, у ста-
тыстычным апісанні Магілёўскай губерні 1784 г. мястэчкам названа Забычан-
не, а аб Міхалаве няма ніякіх звестак [6]. У 1786 г. А.Мейер у апісанні Кры-
чаўскага староства таксама згадвае мястэчка Забычанне, а пра Міхалаў у яго
няма ніякіх звестак [7, с. 109]. Першапачатковая назва мястэчка была выкінута
з яго гісторыі.

Другім мястэчкам, якое заснавалі ў Крычаўскім старостве Радзівілы, было
мястэчка Радзівілаў — сучасны г.п. Хоцімск, цэнтр аднайменнага раёна Магілёў-
скай вобласці. Мястэчка Радзівілаў было заснавана згодна з прывілеем вялікага
канцлера ВКЛ і дзяржаўцы Крычаўскага староства Караля Станіслава Радзівіла
ад 18 кастрычніка 1714 г. на тэрыторыі Бярозкаўскага войтаўства. Згодна з прыві-
леем, для заснавання новага мястэчка на беразе Бесядзі на «сырым корані» і для
яго паспяховага развіцця Радзівілы давалі мястэчку «слабаду» на 15 гадоў ад уся-
лякіх падаткаў, выплаты гіберны. Жыхарам горада дазвалялася на працягу гэтага
перыяду без выплаты падаткаў займацца рамяством, гандлем, шынкарствам, рас-
працоўваць зямлю. Акрамя таго, у прывілеі адзначаецца, што для арганізацыі
жыцця горада месцічам Радзівілава дазваляецца абраць бурмістра і мейскага пісара.
Гэтым самым прывілеем жыхарам мястэчка дазвалялася будаваць царкву, побач з
якой павінны былі быць могілкі [8].

На старонкі інвентароў Крычаўскага староства Радзівілаў трапляе толькі ў
1720 г. У іх адзначаецца, што мястэчка з такой назвай было заснавана «на грунтах
Бохонскіх» — размешчанай недалёка адсюль в. Баханы, якая вядома з сярэдзіны
XVI ст.

У мястэчку на час складання інвентару налічвалася 60 дымоў, у 1723 г. іх
ужо было 70 і зноў адзначалася, што яно заснавана на грунтах «Бохонскіх» [9]. У
1727 г. у мястэчку было 3 вуліцы: «прабойная Крычаўская», на якой было 43 дымы
і дзе жыў гарадскі бурмістр Андрэй Смарчок; Альшоўская — налічвала 86 дымоў
і Глухая — 19 дымоў. Усяго ў горадзе ў 1727 г. было 148 дымоў. Дадаткова інвен-
тар адзначае наяўнасць у Радзівілаве млына на два колы [10].

Найбольш поўнае ўяўленне аб Радзівілаве дае інвентар мястэчка 1747 г. У ім
на гэты час было 156 пляцаў, з якіх 102 былі забудаваныя. Аснову планіроўкі
мястэчка складаў чатырохкутны рынак. Ён меў плошчу 43,2 прэнта — трохі больш
за 1000 кв. м . У цэнтры ў два рады стаяла 18 крамаў і 2 шпіхлеры. Тут была
размешчана царква са званіцай, побач з якімі месціліся могілкі. На рынку знахо-
дзіўся і дом святара царквы Раства Багародзіцы — айца Пятра Гратавіцкага.
Акрамя царквы, на рынку былі вазніца, карчма, клеці для збожжа [11].

З рынку адыходзілі ў розныя бакі вуліцы Крычаўская, Альшоўская, Старэц-
кая, Бясовіцкая, у бок р. Альшоўкі вяла яшчэ адна безыменная вулачка, а ўздоўж
ракі — Лаговая.

Бясовіцкая вуліца, верагодна, вяла на поўдзень у бок сучаснай в. Бяседавічы,
якая раней мела назву Бясовіцкая. Альшоўская вуліца выводзіла на бераг р. Аль-
шоўкі, якая служыла не толькі паўночнай мяжой мястэчка, але і мяжой паміж
Рэччу Паспалітай і Расіяй. Крычаўская вуліца — у бок р. Бесядзі, на беразе якой
стаяў Радзівілаўскі фальварак.

На захад ад рынку пачынала фарміравацца галінастая планіровачная струк-
тура мястэчка. У канцы вуліцы Крычаўскай пачыналася вуліца Дворная, а з ся-
рэдзіны гэтай вуліцы, з яе левага боку, адыходзіла вуліца Глухая, якая, у сваю
чаргу, сустракалася з вуліцай Дворнай. З правага боку ад Крычаўскай вуліцы ў
бок р. Альшоўкі адыходзіла безыменная вулачка. На Крычаўскай вуліцы знаходзі-
лася «школа жыдоўская» — сінагога, якой належалі два дамы.

Самымі вялікімі вуліцамі мястэчка былі Крычаўская, Альшоўская, Дворная,
Глухая і Лаговая, на якіх было ад 11 да 28 дамоў.

Інвентар Крычаўскага староства 1747 г. сведчыць аб цікавых момантах у гісто-
рыі Радзівілава. Пры апісанні фальварка Радзівілаўскага, які быў перад уездам у
мястэчка, інвентар адзначае, што ён адначасова мае і другую назву — «фальварак
Хоцімскі». Тое самае інвентар гаворыць і пра мястэчка — акрамя назвы Радзіві-
лаў, інвентар падае нам і другое найменне — Хоцімск. Болей таго, калі раней Ра-
дзівілаў інвентары размяшчалі ў Бярозкаўскім войтаўстве, то зараз цэнтр войтаў-
ства перамясціўся на ўсход адміністрацыйна-гаспадарчай адзінкі. У 1747 г. Ра-
дзівілаў размяшчаецца ў войтаўстве Бярозкаўскім, альбо (alias) другая назва
войтаўства Хоцімскае [12].

Падобная дваістасць у назве мястэчка назіралася і ў 50-я гады XVIII ст. У
адной з крыніц, што датуецца 1753 г., адзін і той самы аб’ект — фальварак, назы-
ваецца і як двор Радзівілаўскі, і як замак Хоцімскі [13, с. 333–342].

Па нейкіх прычынах назва мястэчка Радзівілаў дрэнна прыжывалася і ўвесь
час збівалася на назву размешчанай паблізу вёскі — Хоцімск. Апошняя была зас-
навана паміж 1695–1700 г. на правым беразе Бесядзі, размяшчалася насупраць
мястэчка, і ў 1747 г. іх злучаў мост.

Магчыма, пры заснаванні Радзівілава ў яго была пераселена частка жыхароў
в. Хоцімск — адсюль і змяншэнне колькасці дымоў у вёсцы, што адлюстравана ў
інвентары 1747 г. у параўнанні з інвентаром 1727 г. У сваю чаргу, былыя жыхары
в. Хоцімск у паўсядзённым жыцці, верагодна, называлі Радзівілаў назвай сваёй
вёскі, і паступова такая дваістасць стала адлюстроўвацца нават у афіцыйных кры-
ніцах — інвентарах і судовых справах [14, с. 23].

У 1760 г. Крычаўскае староства перайшло ад Радзівілаў пад уладу Мнішкаў.
Але афіцыйная назва мястэчка засталася ранейшай — Радзівілаў. Ва ўсялякім
выпадку, на карце Польшчы, Вялікага княства Літоўскага і суседніх краін 1770 г.
Б.Фоліна на ўсходніх межах Крычаўскага староства адзначаны абодва населе-
ныя пункты: і Хоцімск, і Радзівілаў. І хаця подпісы назваў населеных пунктаў
на карце зроблены на правым баку Бесядзі, адзін з іх паказаны на правым баку
ракі, а другі — на левым, на поўнач ад ўпадзення невялікай рэчкі (Жадунькі?) у
Бесядзь.

У адрозненне ад папярэдніх мястэчак, Радзівілаў меў значна большую рамес-
на-гандлёвую накіраванасць і быў не толькі адміністрацыйным, але і рамесна-
гандлёвым цэнтрам войтаўства. Тут жылі 7 купцоў і адзін перакупшчык. 14 жы-
хароў займаліся шынкарствам, 3 былі пекарамі. Акрамя таго, у мястэчку былі 3
«слосары» — слесары, каваль, 2 шкляры, 2 краўцы, ганчар, шапавал, аўчыннік,
кушнер, дзягцяр і пушкар.

Як і ў выпадку з Міхалавым, уваход Радзівілава ў склад Расійскай імперыі
прывёў да афіцыйнай змены яго назвы. Ужо ў ведамасці аб староствах у бела-
рускіх правінцыях, складзенай для Беларускага генерал-губернатара графа
З.Г.Чарнышова ў 1774 г., у складзе Крычаўскага староства згадваецца мястэчка
Хоцімск [15, с. 86], а аб Радзівілаве няма паведамлення. Мястэчка Хоцімск ёсць
і ў статыстычным апісанні Магілёўскай губерні 1784 г. [16]. У 1786 г. А.Мейер у
апісанні Крычаўскага староства таксама згадвае толькі мястэчка Хоцімск, а пра
Радзівілаў няма ніякіх звестак [7, с. 109]. На карце Крычаўскага графства 1786 г.,
што ёсць у гэтай працы, адзначаны два населеныя пункты з падобнай назвай у
Хоцімскім войтаўстве — вёска Хоцімск і мястэчка Хоцімск, размешчаныя на
процілеглых берагах р. Бесядзі, адзін насупраць другога [7]. Паступова час вы-
нішчыў з памяці людзей першапачатковую назву населенага пункта. Яшчэ ў ся-
рэдзіне XIX ст. М.Балінскі і Ц.Ліпінскі адзначалі існаванне ў Мсціслаўскім вая-
водстве Вялікага княства Літоўскага «места» Радзівілаў [17, с. 810]. Але ўжо
«Слоўнік географічны ...» яго не ведае. Апавядаючы пра гісторыю населеных
пунктаў з назвай Радзівілаў, ён нічога не гаворыць пра крычаўскі Радзівілаў.
Няма ніякіх звестак пра Радзівілаў і ў раздзеле, прысвечаным Хоцімску [18].

Наступным заснаваным Радзівіламі мястэчкам было Ганна, якое ўтворана ў
1725 г. на тэрыторыі Углянскага войтаўства, на землях вёскі Мілаславічы. Як і ў
выпадку з в. Забялышчын, в. Мілаславічы раней была цэнтрам аднайменнага вой-
таўства ў канцы XVII — пачатку XVIII ст. Такім чынам новаўтворанае мястэчка
было заснавана побач з адміністрацыйна-гаспадарчым. Тэрмін «слабада» нова-
пабудаванаму мястэчку быў вызначаны 15 гадамі. Улічваючы сугучнасць назвы
мястэчка з імем тагачаснай уладальніцы Крычаўскага староства — Ганны Катар-
жыны Сангушкавай Радзівіл, можна меркаваць, што менавіта яна заснавала мяс-
тэчка і дала яму сваё імя.

З вызначэннем месцараспалажэння мястэчка Ганна існуюць пэўныя цяжкасці.
Яны выкліканы тым, што, пачынаючы з сярэдзіны XVIII ст., мястэчка Ганна, як і
ў выпадку з Радзівілавым, пачынае згадвацца і пад дадатковай назвай — Мілас-
лавічы. Аднак вёска Мілаславічы Крычаўскага староства вядома па пісьмовых
крыніцах з сярэдзіны XVI ст. і існуе сёння.

У гэтай сувязі ўзнікае пытанне: дзе размяшчаліся першапачатковая вёска
Мілаславічы і новаўтворанае мястэчка Ганна?

Як адзначалася вышэй, в. Мілаславічы вядома з сярэдзіны XVI ст. Аднак у
інвентары Крычаўскага староства 1727 г. з’яўляецца новая вёска — «Скрумино-
во», якая мае і дадатковую назву — «alias Miloslawicze». Адносна слабады Ганна
ў гэтым інвентары адзначаецца, што яна размешчана «в грунце Мілославіцкім»
[19]. Згадваемая ў 1727 г. вёска Скрумінава вельмі сугучная назве сучаснай
в. Склімін Клімавіцкага раёна, размешчанай каля в. Мілаславічы.

Наступны інвентар Крычаўскага староства (1747 г.) прыносіць нам новую
інфармацыю. Ужо мястэчка Ганна мае дадатковую назву — «alias Miloslawicze», а
в. Скрумінава ў ім адсутнічае. Замест яе з’яўляецца в. Склімін [20].

 У больш позні час мястэчка стала мела назву Мілаславічы. Побач размяшча-
лася вёска Склімін. І зараз гэтыя населеныя пункты існуюць пад сваімі назвамі. У
гэтай сувязі нам уяўляецца, што новаўтворанае мястэчка Ганна, заснаванае напа-
чатку XVIII ст. «на грунтах» Мілаславіцкіх, было ўтворана на новым месцы.

Гэтаму не супярэчаць і археалагічныя матэрыялы. Вывучэнне тэрыторыі су-
часнай в. Мілаславічы паказала, што найбольш ранняя кераміка, якая сустракаец-
ца тут, датуецца не раней XVIII ст. Улічваючы гэта і прасочваемую згодна з пісьмо-
вымі крыніцамі змену назваў населеных пунктаў, нельга выключыць, што перша-
пачатковую в. Мілаславічы трэба шукаць не тэрыторыі сучаснай в. Склімін.

Верагодна, назва старога адміністрацыйна-гаспадарчага цэнтра войтаўства —
в. Мілаславічы была больш да спадобы мясцовым жыхарам, і таму паступова яго
назва пачала пераходзіць на назву мястэчка Ганна. Апошняму спрыяў і факт раз-
мяшчэння мястэчка на «грунтах» Мілаславіцкіх. Тут прасочваецца той самы ва-
рыянт, што і ў выпадку з Радзівілавым — Хоцімскам.

Як адзначана ў інвентары Крычаўскага староства 1727 г., у мястэчку было 87
дымаў, на рацэ Іпуць стаялі млын і фолюш. Мястэчка было добра забудавана, але
ў той самы час адзначалася, што яму вельмі патрэбен чалавек, «да дыспазыцыі
спасобны» [21].

Інвентар Крычаўскага староства 1747 г. дазваляе зрабіць рэканструкцыю
планіровачнай кампазіцыі мястэчка Ганна, якое ў гэты час ужо мае і другую
назву — Мілаславічы. Цэнтрам мястэчка быў рынак плошчай каля 1500 кв. м.
Але фактычна забудаваны ён быў толькі з аднаго боку. Тут стаялі 5 жылых дамоў
і карчма. Два другія бакі рынка былі незабудаваныя, а на чацвёртым баку, акрамя
двух пустых пляцаў, былі два агароды і два дамы.

З рынка выходзілі 4 вуліцы: Шумяцкая, якая, верагодна, вяла ў бок мястэчка
Шумячы; Ганчарная; Старэцкая і Ладзешанская, якая, верагодна, выводзіла ў бок
сучаснай вёскі Лядзяшня. Акрамя іх, была вуліца Логавая, якая ішла над Іпуццю.
Вуліцы былі невялікія. На Шумяцкай было толькі 10 дамоў, агарод і адзін незабу-
даваны пляц. На Ганчарнай вуліцы, якая пачыналася каля левага боку Шумяцкай
вуліцы, было 10 дамоў, 2 агароды, 2 пляцы, на якіх аралі, і 4 «голыя» пляцы.
Улічваючы яе месцараспалажэнне ў адносінах да Шумяцкай вуліцы, яна, верагод-
на, вяла на захад ад рынку. На Старэцкай вуліцы, для лакалізацыі якой няма пад-
стаў, было толькі 4 дамы. На Ладзешанскай вуліцы месціліся сінагога, 10 дамоў, 2
агароды, 2 пустыя пляцы і 3 «пашныя» пляцы. На Лаговай вуліцы было 5 жылых
дамоў і адзін «голы» пляц [22]. Усяго ў мястэчку ў 1747 г. налічвалася 44 жылыя
дамы. У параўнанні з колькасцю дымаў у мястэчку ў 1727 г. іх колькасць зменшы-
лася ў два разы. Інвентар Крычаўскага староства 1747 г. вельмі сціпла паведамляе
нам аб занятках месцічаў. Тут было 8 шынкароў, 2 краўцы, млынар, пастух. Аб
занятках астатніх жыхароў нічога невядома.

Пасля 1 падзелу Рэчы Паспалітай мястэчка Ганна, верагодна, паўтарыла гісто-
рыю Міхалава і Радзівілава і змяніла сваю назву. Ва ўсялякім выпадку, ужо ў
1773 г. Мілаславічы былі прызначаны павятовым горадам Мсціслаўскай правін-
цыі [23] , а аб Ганне няма ніякіх паведамленняў. Падчас новага размеркавання

паветаў у 1777 г. Мілаславічы ў ліку гарадоў ужо не значацца, а ў статыстычным
апісанні Магілёўскай губерні 1784 г. Мілаславічы зноў названы мястэчкам [6, с. 79].
Першапачатковая ж яго назва — Ганна паступова забылася і не сустракаецца ў
даведачных і навуковых выданнях ХІХ–ХХ ст.

Першыя звесткі аб мястэчку з назвай Геранімаў сустракаюцца ў інвентары
Крычаўскага староства 1727 г. Пры апісанні в. Вепрын адзначаецца, што на веп-
рынскіх «грунтах» асаджаецца мястэчка «Геранімаў». Месца для яго было вызна-
чана паміж грунтамі в. Вушакі і Палуж, ва ўрочышчы Камень над р. Сож. Акрамя
таго, у інвентары адзначаецца неабходнасць надання прывілеяў для найлепшага
развіцця мястэчка [24].

Верагодна, мястэчка было заснавана ў 1726–1727 г., і, улічваючы, што тэрмін
«слабада» для яго закончыўся ў 1746 г., можна меркаваць, што слабада надавала-
ся новаўтворанаму мястэчку тэрмінам на 20 гадоў [25]. Сугучнасць назвы паселі-
шча з імем Іераніма Фларыяна Радзівіла, дзяржаўцы Крычаўскага староства ў
1746–1759 г., дазваляе выказаць думку, што мястэчка было заснавана яго маткай,
уладальніцай (1692–1746 г.) Крычаўскага староства Ганнай Катаржынай Сангуш-
кавай Радзівіл і названа ў яго гонар.

Зараз населены пункт з такой назвай адсутнічае, але ў апісанні Крычаўскага
графства А.Мейера, складзеным у 1786 г., захавалася паведамленне, што тагачас-
ная вёска «Гронавая» мае і другую назву «Геронімовая» — Геранімаў [7, с. 88].
Яшчэ не так даўно даволі блізкае па гучанню в. Гронава існавала ў Чэрыкаўскім
раёне Магілёўскай вобласці, якую і трэба атаясамляць з мястэчкам XVIIІ ст. Калі
адбылося перайменаванне паселішча, дакладна невядома, але ўжо ў 1762 г. мяс-
тэчка «Гроново» адносілася да прыходу крычаўскай грэка-каталіцкай царквы Ра-
ства Багародзіцы [26, с. 147]. У той самы час, яшчэ ў 1770 г., крычаўскі дзяр-
жаўца Юры Мнішак звярнуўся да караля Станіслава-Аўгуста з просьбай аб даз-
воле гандляваць у мястэчку Геранімава ў сераду [27].

Згодна з інвентаром Крычаўскага староства 1747 г., аснову планавай кампа-
зіцыі мястэчка складаў рынак, адзін з бакоў якога выходзіў на р. Сож. З астатніх
бакоў рынку адыходзілі вуліцы Манастырская, Вушакоўская і Вепрынская, якія,
верагодна, выводзілі на дарогі ў бок аднайменных вёсак. Акрамя таго, інвентар
згадвае незабудаваныя завулкі Крычаўскі і Зорскі, якія вялі з рынку ў бок р. Сож.

Развіццё мястэчка ішло вельмі марудна. Так, у 1747 г. у ім налічвалася ўсяго
толькі 18 жылых дамоў, з якіх 6 знаходзіліся на рынку. 8 пабудоў у мястэчку стаялі
пустымі, і, акрамя таго, у Геранімаве налічвалася яшчэ 34 пустыя пляцы.

Згадкі аб развіцці мястэчка ў другой палове XVIII ст. амаль адсутнічаюць. Інвен-
тар мястэчка 1747 г. дае некаторыя звесткі аб заняццях яго жыхароў. Значная іх коль-
касць займаліся вырабам алею — былі алейнікамі (5). Адначасова 3 з іх — купцы.
Акрамя таго, у Геранімаве ў гэты год былі яшчэ два купцы, два кушняры, ганчар,
пастух. Адзін жыхар меў прозвішча Калеснік, якое, магчыма, указвае на яго прафе-
сійны занятак [28]. Алеярства і надалей было адным з галоўных заняткаў жыхароў
Геранімава. Так, у 1753 г. тут было 6 алейнікаў [29, с. 133]. Аднак у цэлым знаёмства
з узроўнем развіцця рамяства ў Геранімаве паказвае, што яно было вельмі нязначнае.
Геранімаў так і не змог стаць значным рамесна-гандлёвым цэнтрам з прычыны таго,
што амаль насупраць яго, на другім баку Сожа, стаяў горад Чэрыкаў.

У якасці мястэчка Крычаўскага староства Геранімаў яшчэ згадваецца ў веда-
масці аб староствах, складзенай беларускім генерал-губернатарам графам З.Г.Чар-

нышовым у 1774 г. [15, с. 86]. Але пасля гэтага яно, верагодна, даволі хутка было
афіцыйна пераведзена ў ранг звычайных сельскіх паселішчаў. Ва ўсялякім вы-
падку, у апісанні Магілёўскай губерні 1784 г. мястэчка Геранімаў адсутнічае, а ў
1786 г. А.Мейер адзначае, што гэта вёска, якая, акрамя таго, зараз мае і некалькі
іншую ад першапачатковага імя назву — Гронаў [7, с. 88].

Студзянец — сучасная аднайменная вёска Касцюковіцкага раёна. Мястэч-
ка Студзянец было заснавана над р. Жадунькай у Алучыцкім войтаўстве Кры-
чаўскага староства ў 1738 г. Першапачаткова тэрмін слабады для мястэчка быў
вызначаны 15 гадамі, і ён павінен быў скончыцца ў 1753 г. Але ў 1745 г. сваім
універсалам Іеранім Фларыян Радзівіл прадоўжыў тэрмін слабады на 10 год —
да 1755 г. [30].

Адзіны інвентар мястэчка, які захаваўся, складзены ў 1747 г., малюе нам
паселішча, цэнтрам якога быў рынак плошчай каля 1900 кв. м. На рынку фак-
тычна быў забудаваны адзін бок, які прымыкаў да вуліцы Старадубскай, дзе было
8 жылых дамоў і адзін пусты. Астатнія бакі рынку таксама былі забудаваныя, але
колькасць дамоў у іх вагалася ад 3 да 5, дамы стаялі пустыя альбо іх будаўніцтва
не было завершана. З рынку выводзілі дзве вуліцы — Касцюковіцкая і Старадуб-
ская. Улічваючы, што абедзве вуліцы размяшчаліся на адной восі ўздоўж гасцінца
з Крычава на Украіну, можна сцвярджаць, што па сваёй планавай кампазіцыі Сту-
дзянец набліжаўся да аднавулічных мястэчак.

Старадубская вуліца была вельмі кароткая. На ёй быў толькі адзін жылы дом —
мясцовага святара, але дзе знаходзіўся храм, інвентар не паведамляе.

Большая частка мястэчка размяшчалася на поўнач ад рынку. У гэты бок вяла
Касцюковіцкая вуліца, на якой знаходзіліся 20 дамоў і 4 незабудаваныя пляцы. З
левага боку ад яе адыходзіў незабудаваны завулак, што выводзіў у бок в. Белая
Дуброва. З левага боку Касцюковіцкай вуліцы адыходзіла Руднянская вуліца. На
яе правым баку было 17 дамоў і 5 пустых плацаў. Левы бок ішоў над руччом
Студзянцом і не быў забудаваны.

З гаспадарчых пабудоў у мястэчку на гэты час быў стары млын на два колы,
фолюш, карчма. Акрамя таго, быў пабудаваны новы млын, але ён пакуль стаяў без
жорнаў [31]. Усяго ў мястэчку ў 1747 г. было 48 жылых дамоў. Заняткі жыхароў
мястэчка ў інвентары дрэнна прасочваюцца. Вядома, што з 48 гаспадароў Сту-
дзянца 8 былі шынкарамі, 1 купец, цесля, швец, пастух і «пахар». Звесткі аб за-
нятках астатніх адсутнічаюць.

Утварэнне ў Алучыцкім войтаўстве, акрамя Міхалава, яшчэ аднаго мястэчка,
верагодна, было выклікана тым, што ў гэтым раёне Мсціслаўскага ваяводства ў пер-
шай палове XVIII ст. пачынаецца актыўны працэс фарміравання прыватнаўласніцкіх
мястэчак. У супрацьлегласць ім павінна было быць «новазасаджанае» мястэчка.

Так, бліжэй да сярэдзіны XVIII ст. размешчаная ва ўладаннях Іваноўскіх вёс-
ка Касцюковічы таксама пачынае згадвацца як мястэчка. У ім на вуліцы Шумяц-
кай у 1743 г. менскі гараднічы Іваноўскі даў фундуш на пляц на будаўніцтва цар-
квы Св.Крыжа [32].

Ва ўладаннях мсціслаўскага канюшага Казіміра Свадкоўскага ў 1765 г. зна-
ходзілася мястэчка Негін, сучасная аднайменная вёска Касцюковіцкага раёна [33].
У 1765 г. мястэчкам названы Канічы, размешчаныя ў сучасным Касцюковіцкім
раёне [34].

Акрамя таго, у пэўным сэнсе асаджэнню мястэчка ў гэтым раёне спрыяў і той
факт, што тут пачыналася адгалінаванне ад старога шляху, які ішоў з боку Мсціслава
на «Украіну». У Студзянцы шлях раздвойваўся. Адзін шлях праз вуліцу
Старадубскую вёў далей на поўдзень, а другі, праз безыменную вуліцу, выводзіў
на дарогу на в. Белую Дубраву [35].

Дарога «гасціна», з «Украіны», праз Касцюковічы, якая «здаўна ідзе», згад-
ваецца ў крыніцах сярэдзіны XVIII ст. [36]. «Гасцінец» з Касцюковіч, праз Сту-
дзянец, на в. Белая Дубрава далей ішоў праз в. Кавычыцы на в. Мокрую [37] і
таксама выводзіў на мяжу з Расіяй. Таким чынам, мястэчка Студзянец было за-
снавана на ростані шляхоў.

Радзівілы ўвесь час шукалі новыя месцы для арганізацыі паселішчаў гарад-
скога тыпу на тэрыторыі Крычаўскага староства. Так, у інвентары староства 1727 г.
пры апісанні в. Панкі Алучыцкага войтаўства (сучасная в. Зацішша Макранскага
сельсавета Касцюковіцкага раёна) падкрэсліваецца, што ў яе наваколлях было б
добра «засадзіць» новае мястэчка [38]. Але гэтая задума па нейкіх прычынах так
і не была рэалізавана.

Такім чынам, у першай палове XVIII ст. на тэрыторыі Крычаўскага старо-
ства было арганізавана 4 мястэчкі, якія ў сваёй большасці на працягу бліжэйшых
ста пяцідзесяці гадоў выконвалі ролю адміністрацыйнага і, верагодна, невялікага
гандлёвага цэнтра пэўнай акругі.

Аб тым, што мястэчкі староства былі пэўнымі гандлёвымі цэнтрамі, свед-
чыць і ўпарадкаванне ў 1770 г. дзён гандлю, праведзенае крычаўскім дзяржаўцам
Юрыем Мнішкам. Згодна з прывілеем караля Станіслава-Аўгуста, у мястэчку За-
бычанне дазвалялася гандляваць па аўторках; у мястэчках Геранімава, Міласла-
вічы, Студзянец — у сераду; у мястэчку Хоцімску (Радзівілаве) — у чацвер [39].

З усіх мястэчак Крычаўскага староства, згодна з інвентаром 1747 г., толькі ў
Радзівілаве, акрамя функцыі адміністрацыйнага і гандлёвага цэнтра акругі, вы-
разна прасочваецца і пачатак рамеснай накіраванасці паселішча. Астатнія цэнт-
ры войтаўстваў не з’яўляліся рамеснымі цэнтрамі сваёй акругі. Гэтую функцыю
за іх выконвалі іншыя блізляжачыя гарадскія цэнтры — Крычаў і Чэрыкаў.

